
KATA PENGANTAR

Buku ini yang menggunakan teknologi Sistem Maklumat Geografi
(GIS) dalam mengupas isu jenayah bandar melalui perspektif ruangan
merupakan suatu usaha yang amat baik. Keistimewaan buku ini dilihat dari
dua aspek, iaitu aspek ruangan dan aspek bukan ruangan yang melibatkan
kebimbangan tentang kejadian jenayah yang bersifat lokal. Hal ini telah
memberikan satu perspektif berbeza dalam usaha mengkaji isu jenayah
yang merupakan masalah utama di bandar-bandar. Selain itu, permodelan
ruangan jenayah yang dikaitkan dengan aspek kebimbangan tentang lokasi
kejadian jenayah memudahkan lagi strategi dan perancangan pengawalan
kejadian jenayah. Buku ini mudah difahami kerana aspek teori dan teknikal
digabungkan dalam bentuk yang mudah berserta contoh yang bersifat
tempatan, sesuai dijadikan panduan kepada ahli akademik, penyelidik,
pembuat dasar dan orang awam.

Profesor Dato’ Dr. Narimah Samat
Timbalan Naib Canselor Akademik dan Antarabangsa
Universiti Sains Malaysia, Pulau Pinang.

Buku bertajuk Permodelan Jenayah Harta Benda dan Kebimbangan tentang
Jenayah di Bandar raya Kuching, Sarawak ini memberikan satu perspektif
berlainan dalam kajian jenayah di Malaysia kerana menggunakan analisis
ruangan dalam mengkaji jenayah dan kebimbangan. Dari sudut akademik,
buku ini dapat dijadikan sebagai rujukan kepada pelajar-pelajar universiti,
khususnya yang mengambil kursus GIS. Penerbitan seperti ini juga amat
digalakkan kerana dapat menyumbang kepada penemuan dan teknik-
teknik analisis ruangan yang dijalankan khususnya dari segi metodologi.
Selain itu, penerbitan buku ini juga dapat membantu pihak polis dan
Pihak Berkuasa Tempatan dalam usaha mencegah jenayah di Sarawak,
khususnya di Kuching melalui pengesanan kawasan hot spot dan cold spot
berdasarkan sempadan sektor polis.

Profesor Dr Neilson Ilan Mersat
Dekan

Fakulti Sains Sosial dan Kemanusiaan
Universiti Malaysia Sarawak

Buku kecil ini yang berjudul Permodelan Jenayah Harta Benda dan
Kebimbangan tentang Jenayah di Bandar raya Kuching, Sarawak, dijangka
dapat menarik perhatian pembaca awam dan penyelidik, khususnya ahli-
ahli berkaitan dalam bidang kriminalogi. Justeru, buku ini juga, walaupun
ringkas tetapi telah melengkapkan kekurangan kajian lepas di samping
mengetengahkan ilmu baharu tentang permodelan reruang (spatial
modelling). Kekuatan kajian ini adalah dari segi mengintegrasikan data
ruangan dan bukan ruangan melalui aplikasi GIS. Hasil kajian dalam
buku ini semestinya dapat membantu dan memudahkan pihak polis dan
penguat kuasa berkaitan yang lain dalam usaha membanteras jenayah
harta benda mengikut sempadan penguatkuasaan polis dengan lebih
berkesan. Kaedah kajian yang diketengahkan dalam buku ini juga mampu
menambah baik pelaksanaan polisi dan dasar dalam usaha mewujudkan
sesebuah bandar yang selamat. Hendaknya, garapan hasil penyelidikan
emperikal dengan kaedah terkini dalam bentuk buku seperti ini bukan
sahaja dapat dimanfaatkan oleh para penyelidik kriminologi tetapi juga
para pembaca umum.

Profesor Dato’ TPr Dr Mansor Ibrahim

Kulliyyah Senibina dan Rekabentuk Alam Sekitar,

Universiti Islam Antarabangsa Malaysia, Gombak, Selangor

Ketua Editor, Planning Malaysia Journal (MIP) dan Design Ideals Journal
(KAED)

Pembangunan serta perkembangan GIS telah membuka satu demensi
baharu kepada semua pihak untuk memahami serta menangani fenomena
jenayah secara lebih menyeluruh dan berkesan. Buku ini diharap dapat
membantu pihak berkuasa keselamatan, ahli akademik, pelajar di institusi
pengajian tinggi serta seluruh masyarakat dalam usaha memahami
peranan yang boleh dimainkan oleh GIS dalam pelbagai aspek yang
berkaitan dengan jenayah. Buku ini juga dapat dijadikan sebagai alat untuk
mengembangkan idea dan pendekatan baharu dalam inovasi pengurusan
dan pencegahan jenayah ke arah mencapai matlamat pembangunan
mampan (SDGs), khususnya matlamat Kesihatan Baik dan Kesejahteraan.

Profesor Madya Dr. Aziz Shafie
Fakulti Sastera dan Sains Sosial

Universiti Malaya, Kuala Lumpur.

Bandar selamat merupakan atribut penting kepada aktiviti pelancongan di
sesebuah destinasi malah keselamatan pelancong dan kadar jenayah yang
rendah sentiasa dititik berat oleh pelancong semasa membuat pemilihan
destinasi, khususnya pelancongan bandar. GIS dan data jenayah lazimnya
digunakan untuk memeta dan menunjuk corak secara visual, melihat
pengelompokan dan meneroka perhubungan atau sebab berlakunya
jenayah. Penggunaan GIS adalah untuk memudahkan pemetaan jenayah
terutamanya ketika menganalisis kawasan hot spot, trend dan coraknya
selain merupakan komponen utama menganalisis jenayah dan strategi
kepolisan. Buku ini yang mengupas konsep analisis ruangan, jenayah dan
kebimbangan tentang jenayah serta GIS secara terperinci diharapkan dapat
dijadikan pencetus kepada lebih banyak perbincangan dalam masyarakat
mengenai kemelut jenayah yang semakin membimbangkan di Malaysia.

Profesor Dr. Ahmad Puad bin Mat Som
Dekan Pusat Pengajian Siswazah
Universiti Sultan Zainal Abidin, Terengganu.

Sebagai penyelidik dalam bidang pengurusan harta tanah, kehadiran
penerbitan ilmiah yang mengaitkan isu semasa iaitu kejadian jenayah dan
perkembangan teknologi iaitu aplikasi Sistem Maklumat Geografi (GIS)
sangatlah memberi faedah yang signifikan. Dalam konteks pengurusan
harta tanah, kejadian jenayah harta benda merupakan suatu isu yang
perlu dihadapi oleh para pengurus harta tanah. Kejadian jenayah harta
benda yang kerap akan menyebabkan pelbagai masalah kepada pengurus,
penyewa, pengguna, penghuni dan pemilik harta tanah. Kejadian jenayah
ini setidak-tidaknya akan menyebabkan kerugian dalam bentuk taksiran
kewangan kepada pelbagai pihak yang berkaitan. Dengan memanfaatkan
kehadiran aplikasi GIS, taburan, corak atau pola berlakunya kejadian
jenayah harta benda ini akan dapat dipersembahkan secara lebih menarik,
tersusun dan efektif. Malahan output yang terhasil dari aplikasi GIS ini
juga akan dapat membantu pelbagai pihak seperti polis dan pengurus
harta tanah untuk melaksanakan pelbagai tindakan yang bertujuan
mengurangkan, mengawal atau membasmi kejadian jenayah harta benda
ini dengan proaktif. Jangka-jangka yang berkaitan juga dapat dikemukakan
demi memastikan jenayah ini tidak terus berleluasa.

Dr. Shardy Abdullah,
Fakulti Senibina dan Ekistik,

Universiti Malaysia Kelantan.

GIS secara asasnya boleh digunakan sebagai alatan untuk mengkaji bidang-
bidang lain yang melibatkan pemahaman dalam bidang yang berkaitan
dengan ruang bumi dan salah satunya ialah bidang jenayah yang ingin
diketengahkan dalam buku ini dengan mengambil contoh ruang yang ada
di negeri Sarawak. Buku ini secara mendalam memperkenalkan situasi
jenayah yang wujud di Malaysia secara amnya dan di Sarawak khususnya
di kawasan Kuching yang meliputi kawasan pentadbiran balai polis. Buku
ini juga memperkenalkan pembaca kepada konsep-konsep asas yang
kebiasaannya ada dalam GIS seperti analisis ruangan, komponen GIS
dan permodelan data ruangan GIS. Kewujudan buku ini secara langsung
meningkatkan lagi pengetahuan masyarakat tentang jenayah dan
kebimbangan mengenainya dalam kalangan masyarakat. Pada masa yang
sama, penggunaan GIS dikembangkan dan disesuaikan dengan bidang
tujahan pembaca. Semoga buku ini dapat menjadi salah satu sumber
yang boleh digunakan oleh orang ramai dalam usaha memahami kejadian
jenayah yang melibatkan ruang mereka. Pada masa yang sama juga pelajar
universiti dan penyelidik dijangka akan mendapat lebih pengetahuan
dalam usaha memahami kejadian jenayah dengan memikirkan elemen
ruang/tempat.

Profesor Madya Gs (Geospatialist) Dr Nasir Nayan
Jabatan Geografi dan Alam Sekitar, Fakulti Sains Kemanusiaan,
Universiti Pendidikan Sultan Idris (UPSI), Tanjung Malim, PERAK.

PRAKATA

Jenayah merupakan masalah yang paling serius berlaku di negara-
negara sedang membangun. Isu yang berkaitan dengan jenayah ini telah
mendapat perhatian dan telah cuba ditangani secara bersungguh-sungguh
pada peringkat global, wilayah dan lokal. Jenayah merupakan masalah
yang paling membimbangkan berbanding dengan rasuah, kesihatan,
kemiskinan, pencemaran udara, makanan, elektrik dan trafik. Walau
bagaimanapun, kebanyakan kajian lepas lebih kepada mengenal pasti
kawasan hot spot dan cold spot berdasarkan jumlah kes dan mengabaikan
elemen ruangan seperti sempadan sektor balai polis. Analisis hot spot dan
korelasi ruangan tidak dapat dijalankan sekiranya menggunakan analisis
berjadual atau deskriptif, terutamanya apabila melibatkan objek ruangan
iaitu sempadan sektor balai polis.

Limitasi kajian lepas yang dibuat di luar negara pula tidak mengkaji
kebimbangan jenayah di kawasan hot spot dan juga cold spot malah kajian
tersebut juga hanya menggunakan analisis corak ruangan yang dapat
mengukur satu pemboleh ubah dalam konteks ruangan. Oleh itu, kajian ini
bertujuan mengisi kelompangan kajian lepas di samping mewujudkan ilmu
baharu tentang pengintegrasian Geographic Information System (GIS) dan
kajian lapangan dalam kajian jenayah di Malaysia. Buku yang dihasilkan
ini amat berguna kepada masyarakat Malaysia amnya dan masyarakat
kampus, khususnya mereka yang mengambil subjek GIS dan aplikasi GIS
yang ditawarkan di beberapa buah universiti awam di Malaysia.

Secara keseluruhan, buku ini mengandungi enam bab. Bab satu buku ini
membincangkan pengenalan jenayah dan kebimbangan yang berlaku di
kebanyakan negara di dunia sama ada pada peringkat global, wilayah dan
lokal. Bab ini juga memperincikan trend jenayah di Malaysia dan Sarawak.
Bab dua buku ini pula menjelaskan definisi istilah yang digunakan dalam
kajian termasuklah definisi analisis ruangan, jenayah, jenayah harta
benda, kebimbangan tentang jenayah, GIS, komponen GIS dan permodelan
ruangan dalam GIS.

Seterusnya, bab tiga buku ini mengetengahkan perkembangan awal
pemetaan jenayah serta pengkaji awal bidang kriminologi yang
mengaplikasikan GIS. Bagi mengenal pasti kelompangan kajian, buku ini
turut memperincikan kajian-kajian lepas yang mengaplikasikan GIS dalam

analisis jenayah dan kebimbangan tentang jenayah. Penelitian terhadap
kajian-kajian lepas dalam buku ini juga bertujuan untuk mengetahui
perbezaan dan kelainan buku ini yang sekali gus membantu memenuhi
kelompangan kajian lepas yang membawa kepada penghasilan buku ini.

Bab empat buku ini mempersembahkan maklumat tentang kawasan
kajian dan juga memperincikan sempadan balai dan sempadan sektor
balai yang digunakan dalam kajian sebagai unit analisis. Bab empat ini
juga mengetengahkan proses pengumpulan data yang bermula daripada
pemerolehan kelulusan dari Bukit Aman, langkah-langkah pembinaan
pangkalan data ruangan, pemetaan jenayah dan juga analisis ruangan. Bab
ini turut memperincikan jenis-jenis data atribut atau data bukan ruangan
dan data ruangan yang digunakan. Bab empat juga menjelaskan penentuan
atau pemilihan kawasan survei bagi tujuan pengedaran soal selidik.

Bab lima buku ini pula membincangkan dapatan daripada analisis yang
dijalankan. Antaranya mengetengahkan tahap kebimbangan jenayah
harta benda di kawasan hot spot dan cold spot serta korelasi ruangan
jenayah harta benda dan kebimbangan tentang jenayah di kawasan kajian.
Akhir sekali iaitu bab enam dalam buku ini merumuskan keseluruhan
perbincangan yang dibuat dalam bab-bab sebelum ini dengan fokus utama
diberikan kepada penjelasan tentang kekuatan kajian dan kelebihan
analisis.

Permodelan Jenayah Harta Benda Dan Kebimbangan Tentang Jenayah Di Bandar Raya Kuching, Sarawak

Persoalannya, di manakah kawasan hot spot dan cold spot jenayah
harta benda? Apakah tahap kebimbangan tentang jenayah harta benda
di kawasan hot spot dan cold spot? dan adakah terdapat korelasi ruangan
antara tahap kebimbangan tentang jenayah dengan taburan sebenar kes
jenayah harta benda di kawasan hot spot dan cold spot?

Trend Jenayah di Malaysia

Jenayah merupakan masalah yang paling serius berlaku di negara-negara
sedang membangun. Isu berkaitan dengan jenayah ini telah mendapat
perhatian dan telah cuba ditangani dengan bersungguh-sungguh pada
peringkat global, wilayah dan lokal. Misalnya, dapatan daripada kajian
lepas menunjukkan bahawa peningkatan jenayah telah menimbulkan
kebimbangan kepada rakyat dalam sesebuah negara (Nordin & Saad, 2010;
Kumar & Chandrasekar, 2011; Gupta et al., 2012; Fuentes & Hernandez,
2013; Thangavelu et al., 2013; Shahebaz & Kale, 2014; Patel et al., 2014;
Latif, 2015; Natarajan, 2016; Robert, 2016; Abd Rahman et al.,, 2017;
Dutkowska & Leitner, 2017).

Jenayah merupakan fenomena sebenar yang berisiko mempengaruhi
kebimbangan. Menurut Lorenc et al. (2013) jenayah ialah fenomena yang
berlaku secara realiti dan berpotensi tinggi mempengaruhi persepsi
individu tentang jenayah sehingga menimbulkan kebimbangan dalam
kalangan masyarakat. Kebimbangan pula merujuk kepada gangguan
perasaan dan cenderung mempengaruhi tindak balas mengenai jenayah
dan menganggu Kkesejahteraan hidup. Pernyataan ini disokong oleh
penyelidik lain bahawa kebimbangan itu bersifat subjektif yang melibatkan
emosi dan tingkah laku tentang jenayah. Situasi ini menyebabkan individu
berasa risau, tidak selamat dan tidak selesa sehingga boleh menjejaskan
kesihatan mental, fizikal dan kualiti hidup (Lederer, 2012; Russo et al,,
2012; Pertegas & Olmos, 2014).

Pew Research Centre (2014) menyatakan bahawa penduduk di
seluruh dunia termasuk negara Malaysia menganggap bahawa jenayah
merupakan masalah terbesar yang melanda negara dan yang paling

Permodelan Jenayah
Harta Benda ' _Kebimbangan
tentang Jenayah
di Bandar Raya Kuching, Sarawak

Buku ini mengaplikasikan teknologi Sistem Maklumat Geografi (GIS) dalam kajian jenayah harta
benda dan kebimbangan di Kuching, Sarawak. la mengetengahkan gabungan data di lapangan
dan GIS serta menggunakan data jenayah harta benda yang diambil terus dari Sistem Laporan
Polis (PRS) di Jabatan Siasatan Jenayah IPD Kuching dan setiap kes jenayah mengandungi alamat
kejadian. Bagi mendapatkan rujukan koordinat (x,y), proses geocoding dilakukan dengan
berpandukan alamat kejadian. Keunikan data ini adalah menggunakan data ruangan iaitu
sempadan balai (sembilan sempadan) dan sempadan sektor balai polis (57 sempadan) sebagai
unit analisis. Data sempadan diperoleh daripada balai-balai polis di bawah pentadbiran IPD
Kuching. Buku ini juga mendedahkan analisis hot spot yang digunakan bagi mengesan kawasan
yang mempunyai pengelompokan tinggi jenayah harta benda dan juga kawasan yang
mempunyai pengelompokan rendah (cold spot) sebagai kawasan persampelan. Kajian ini turut
mewujudkan model ruangan jenayah harta benda dan kebimbangan jenayah di kawasan kajian.

